
Ametsen mundua saritu dute 

Tinko Euskara Elkarteak jaso zuen atzo 2004ko Anton Abbadia saria, euskararen erabilera sustatzen duten pertsona edo elkarteen jarduna saritzen duen garaikurra; Tinkoren izenean Marian Galarraga elkarteko arduradunak jaso zuen saria 

UNAI ZUBELDIA - DONOSTIA 

«Ametsak egitea beharrezkoa da, ametsik gabe ez dago helbururik, helbururik gabe ez dago etorkizunik; gainera, ametsak batzuetan bete egiten dira. Orain hamar urte areto komertzialetan zinema euskaraz ikusiko zela irudikatu nuen; hamar urte pasatu dira, eta ametsa bete egin da». Marian Galarraga Tinko Euskara Elkarteko arduradunaren hitzak dira. 

Euskararen erabilera sustatzen duten pertsona edo elkarteen jarduna saritzen du Anton Abbadia sariak. Bederatzigarren urtea da aurtengoa, eta modu goxoan, atzo, sari banaketan, Aita Jauna-ren doinuek uztartu zituzten euskara eta zinema, Anton Abbadia eta Marian Galarraga. 

Euskararen Nazioarteko Eguna izango da bihar, eta «Tinkori inongo meriturik kendu gabe», baina abenduaren 3a gogoan hartuta, Euskararen Normalizaziorako zuzendari Xabier Huizik, La negra Venezuelako bals doinuaren harira, euskalgintza ere izan zuen hizpide. «Ez dira garai onak euskalgintzarako. Euskararen Nazioarteko Egunean deklaratzera joan beharko dute Egunkariako Administrazio Kontseiluko hainbat kidek. La negra bals polit bat bezala gogora dezagun». Balsa bide hartuta, eta Venezuelarekin zuen loturagatik, zendu berri den Martin Ugalde ere ekarri zuen gogora. 

Jende ezagun asko izan zen sari banaketan 

Sari banaketan hitza hartu zuten Gizarte eta Erakunde Harremanetarako Foru diputatu Fernando Tapiaz, Mondragon Unibertsitateko errektore Inaxio Oliveriz eta Euskararen Normalizaziorako zuzendari Xabier Huiziz gain, bertan ziren, besteak beste, Mari Karmen Garmendia eta Arantxa Iztueta epaimahaikideak, Martxelo Otamendi Berriako zuzendaria, Joxean Lizarribar EKTko presidentea, Juan Mari Larrarte EKTko kontseiluko idazkaria, Txaro Arteaga Emakundeko zuzendaria, Odile Kruzeta Euskadi Irratiko zuzendaria, Imanol Galdos EAko Gipuzkoako presidentea, Luix Barinagarrementeria Abokatu Euskaldunen Elkarteko kidea, Xabier Mendiguren Bereziartua Kontseiluko idazkari nagusia, Angel Alkain eta Iñaki Beraetxe aktoreak eta Aitzpea Leizaola UEUko zuzendaria. 

